
Riżoluzzjoni tal-Parlament Ewropew dwar il-proċess ta' integrazzjoni Ewropea tal-
Kosovo

Il-Parlament Ewropew,

– wara li kkunsidra l-Konklużjonijiet tal-Presidenza li ħarġu mil-laqgħa tal-Kunsill 
Ewropew f'Tessaloniki tad-19 u l-20 ta' Ġunju 2003, fejn saret il-wegħda lill-istati kollha 
tal-Balkani tal-Punent li dawn jissieħbu mal-Unjoni Ewropea,

– wara li kkunsidra l-konklużjonijiet tal-laqgħa tal-Kunsill Affarijiet Ġenerali tas-7 ta’ 
Diċembru 2009 li jisħqu li l-Kosovo għandu jibbenefika wkoll mill-perspettiva ta' proċess 
eventwali tat-tneħħija tar-rekwiżit ta’ viża ladarba jintlaħqu l-kundizzjonijiet kollha u 
jistiednu lill-Kummissjoni sabiex tipproċedi b'approċċ strutturat biex tressaq lin-nies tal-
Kosovo eqreb lejn l-UE,

– wara li kkunsidra l-Azzjoni Konġunta tal-Kunsill 2008/124/PESK tal-4 ta’ Frar 2008 dwar 
il-Missjoni tal-Unjoni Ewropea għall-Istat tad-Dritt fil-Kosovo, EULEX KOSOVO, 
emendata mill-Azzjoni Konġunta tal-Kunsill 2009/445/PESK tad-9 ta’ Ġunju 2009,

– wara li kkunsidra l-Azzjoni Konġunta tal-Kunsill 2008/123/PESK tal-4 ta’ Frar 2008 li 
taħtar Rappreżentant Speċjali tal-Unjoni Ewropea fil-Kosovo u d-Deċiżjoni tal-Kunsill 
2010/118/PESK tal-25 ta' Frar 2010 li testendi l-mandat tar-Rappreżentant Speċjali tal-
Unjoni Ewropea fil-Kosovo,

– wara li kkunsidra l-komunikazzjoni tal-Kummissjoni tal-14 ta’ Ottubru 2009 bit-titlu 
“Strateġija tat-Tkabbir u l-Isfidi Ewlenin 2009-2010” (COM (2009)0533) u r-Rapport ta’ 
Progress mehmuż tal-Kummissjoni tal-2009 dwar il-Kosovo u l-istudju bit-titlu “Il-
Kosovo1 - It-Twettiq tal-Perspettiva Ewropea tiegħu” (COM(2009)0543),

– wara li kkunsidra r-rakkomandazzjonijiet tat-2 Laqgħa Interparlamentari bejn il-PE u l-
Kosovo tas-7 ta’ April 2009,

– wara li kkunsidra r-riżoluzzjoni tiegħu tad-29 ta’ Marzu 2007 dwar il-futur tal-Kosovo u l-
irwol tal-UE2 u r-riżoluzzjoni tiegħu tal-5 ta’ Frar 2009 dwar il-Kosovo u l-irwol tal-UE3,

– wara li kkunsidra r-Riżoluzzjoni 1244(1999) tal-Kunsill tas-Sigurtà tan-Nazzjonijiet Uniti,

– wara li kkunsidra t-talba tal-Assemblea Ġenerali tan-Nazzjonijiet Uniti lill-Qorti tal-
Ġustizzja Internazzjonali sabiex tagħti opinjoni konsultattiva dwar il-konformità mal-liġi 
internazzjonali tad-dikjarazzjoni unilaterali ta 'indipendenza mill-Istituzzjonijiet Proviżorji 
tal-Gvern Awtonomu tal-Kosovo,

                                               
1 Taħt UNSCR 1244/1999
2 ĠU C 27E, 31.01.2008, p. 207
3 ĠU C 67 E, 18.03.2010, p. 126

– wara li kkunsidra r-rapport finali tas-26 ta’ Marzu 2007, tal-Mibgħut Speċjali tan-NU 
dwar l-istatus ġejjieni tal-Kosovo u dwar il-Proposta ta’ Status Komprensiv sabiex jiġi 
Riżolt l-Istatus tal-Kosovo,

– wara li kkunsidra l-Artikolu 110(2) tar-Regoli ta' Proċedura tiegħu,

A. billi l-istabilità tal-Balkani tal-Punent u l-integrazzjoni ta’ dawn il-pajjiżi fl-UE huma 
prijoritajiet għall-Unjoni Ewropea; billi dawn il-prijoritajiet jistgħu jinżammu biss jekk l-
isħubija mal-UE hija prospett tanġibbli għall-pajjiżi kollha ta’ dan ir-reġjun,

B. billi ċ-ċittadini tas-Serbja, dik li kienet ir-Repubblika Jugoslava tal-Maċedonja u l-
Montenegro jistgħu jivvjaġġaw fl-UE mingħajr viża sa mid-19 ta’ Diċembru 2009 u hu 
mistenni li dalwaqt isir l-istess għall-Albanija u l-Bosnja-Ħerzegovina; billi ċ-ċittadini tal-
Kosovo ma jistgħux jitħallew l-art u iżolati miċ-ċittadini tal-pajjiżi l-oħra tar-reġjun u 
għalhekk il-proċess tat-tneħħija tar-rekwiżit ta’ viża mal-Kosovo għandu jinbeda mingħajr 
dewmien,

1. Jieħu nota tad-dikjarazzjoni tal-indipendenza tal-Kosovo fit-18 ta’ Frar 2008, li ġiet 
rikonoxxuta minn 66 pajjiż; jinnota li 22 Stat Membru tal-UE għarfu lill-Kosovo bħala 
pajjiż indipendenti filwaqt li 5 ma qablux; sabiex il-politiki tal-UE jkunu iktar effettivi 
għall-poplu tal-Kosovo, iħeġġeġ lill-Istati Membri biex isaħħu l-approċċ komuni tagħhom 
lejn il-Kosovo; jilqa’ l-approċċ kostruttiv lejn il-Kosovo enfasizzat mill-Presidenza 
Spanjoli minkejja n-nuqqas ta’ rikonoxximent tagħha tal-pajjiż;

2. Jenfasizza l-importanza kbira tal-integrazzjoni mal-UE tal-pajjiżi kollha fir-reġjun għall-
istabbilizzazzjoni reġjonali; jissottolinja li l-perspettiva Ewropea hija inċentiv kbir għar-
riformi meħtieġa fil-Kosovo u jitlob li jsiru passi prattiċi biex din il-perspettiva ssir iktar 
tanġibbli għaċ-ċittadini; għal dan il-għan, jistieden lill-Kummissjoni biex tinforma lill-
awtoritajiet tal-Kosovo mingħajr dewmien bil-passi li għandhom jittieħdu qabel ma l-
Kummissjoni tipprepara l-pjan direzzjonali għall-proċess tat-tneħħija tar-rekwiżit ta’ viża 
u biex tiddefinixxi l-pjan direzzjonali mill-ewwel ġaladarba jkunu ttieħdu dawn il-passi;

3. Jilqa’ r-rikonoxximent tal-indipendenza tal-Kosovo mill-biċċa l-kbira tal-pajjiżi ġirien 
tiegħu, u r-relazzjoni tajba magħhom; jinnota l-fatt li l-Kosovo tħalla jsir membru tal-
Bank Dinji, il-Fond Monetarju Internazzjonali u organizzazzjonijiet internazzjonali oħra;

4. Huwa mħasseb dwar l-istat tar-relazzjoni mas-Serbja u jenfasizza li relazzjoni tajba mal-
pajjiżi ġirien hija kriterju essenzjali għall-aspirazzjonijiet tas-Serbja kif ukoll tal-pajjiżi l-
oħra tar-reġjun sabiex jissieħbu mal-UE; filwaqt li jifhem l-implikazzjonijiet emozzjonali 
tal-gwerra tal-1999 u jifhem li r-rikonoxximent uffiċjali tal-Kosovo mhuwiex għażla 
politika fattibbli bħalissa għall-mexxejja ta' Belgrad, madankollu jitlob lis-Serbja biex 
tkun prammatika dwar il-kwistjoni tal-istatus; għal dan il-għan, jilqa’ l-iffirmar tal-
protokoll tal-pulizija mal-EULEX u jitlob għal kooperazzjoni msaħħa mal-missjoni; barra 
minn hekk, jitlob lis-Serbja biex toqgħod lura milli timblokka s-sħubija tal-Kosovo 
f’organizzazzjonijiet internazzjonali u partikolarment fl-applikazzjoni riċenti biex 
jissieħeb fl-Organizzazzjoni Dinjija tas-Saħħa; jenfasizza li l-kunflitt jaffettwa wkoll il-
kummerċ u l-kooperazzjoni reġjonali fi ħdan il-Ftehim ta’ Kummerċ Ħieles tal-Ewropa 
Ċentrali (CEFTA), billi jikkawża ħsara lill-ekonomiji tal-pajjiżi fir-reġjun; jitlob lin-naħat 
kollha biex jieħdu approċċ prammatiku sabiex tkun tista’ tinkiseb l-integrazzjoni reġjonali 

tal-Kosovo;

5. Jitlob għat-tisħiħ tal-kooperazzjoni transkonfinali bejn is-Serbja u l-Kosovo, 
partikolarment fuq il-livell lokali, dwar il-kwistjonijiet li huma importanti għaċ-ċittadini, 
bħall-ambjent, l-infrastruttura u l-kummerċ;

6. Jinnota li ċerti Stati Membri japplikaw miżuri ta’ faċilitazzjoni tal-viżi b’mod unilaterali 
filwaqt li tmien Stati Membri jibqgħu jitolbu tariffi sħaħ sħiħ għall-viżi; jistieden lill-Istati 
Membri tal-UE u l-Kummissjoni biex jagħmlu l-isforzi kollha sabiex jadottaw bil-ħeffa 
proċedura faċilitata provviżorja uniformi sabiex l-ivvjaġġar isir iktar sempliċi għaċ-
ċittadini tal-Kosovo, partikolarment fid-dawl tal-possibbiltajiet offruti skont il-kodiċi l-
ġdida tal-viżi;

7. Jilqa’ b’sodisfazzjon l-elezzjonijiet lokali li saru fil-15 ta' Novembru 2009 bħala l-ewwel 
elezzjonijiet organizzati bir-responsabbiltà politika tal-gvern tal-Kosovo; jilqa’ l-fatt li 
b’mod ġenerali dawn saru bil-kalma u f’atmosfera tajba; jenfasizza madankollu li ġew 
irrappurtati għadd ta’ irregolaritajiet; jistieden lill-awtoritajiet biex jimplimentaw ir-
rakkomandazzjonijiet tal-komunità internazzjonali mingħajr intoppi, inkluż it-tibdil 
meħtieġ għal-liġi elettorali sabiex jiġu ċċarati l-livelli ta’ ġurisdizzjoni li jittrattaw l-
ilmenti u biex il-kompetenzi jitqassmu sew bejn il-Kummissjoni tal-Elezzjonijiet Ċentrali 
u l-Kummissjoni tal-Ilmenti u l-Appelli, bl-aġġornament tal-listi tal-votaturi u biex tiġi 
żgurata l-edukazzjoni konsistenti tal-votatur; jenfasizza l-ikbar importanza tar-rieda 
politika għall-avvanz ta’ dawn ir-riformi u biex ikunu responsabbli dawk li jkunu wettqu 
frodi elettorali bil-ħsieb tal-elezzjonijiet ġenerali li jmiss;

8. Itenni l-importanza ta’ implimentazzjoni effettiva tal-proċess ta’ diċentralizzazzjoni u 
jilqa’ bil-ferħ il-parteċipazzjoni tas-Serbi tal-Kosovo tan-naħa t’isfel tax-xmara Ibar fl-
aħħar elezzjonijiet bħala pass lejn il-bini ta’ ġejjieni sostenibbli għalihom fil-pajjiż; 
iħeġġeġ lill-gvern biex jappoġġa bi sħiħ il-mexxejja li għadhom kif ġew eletti f’dawn il-
muniċipalitajiet b’għajnuna finanzjarju u politika suffiċjenti sabiex ikunu jistgħu 
jistabbilixxu l-istrutturi meħtieġa malajr sabiex jipprovdu servizzi importanti bl-assistenza 
tal-Kummissjoni; jemmen li l-funzjonament effettiv tal-muniċipalitajiet huwa 
fondamentali biex is-Serbi tal-Kosovo jagħrfu l-valur jekk jaċċettaw l-istat tal-Kosovo u 
jipparteċipaw fil-proċessi politiċi u l-istrutturi amministrattivi tal-Kosovo; iħeġġeġ lill-
komunità internazzjonali biex tappoġġa l-proġetti tal-iżvilupp u tal-infrastruttura mibdija 
fil-muniċipji li għadhom kif ġew stabbiliti; sabiex jiġi evitat kunflitt mal-istrutturi 
paralleli, partikolarment fil-qasam tal-edukazzjoni u s-saħħa, iħeġġeġ lill-gvern bl-
għajnuna tal-RSUE/ICR sabiex titfassal strateġija dwar kif għandu jkun l-approċċ għal 
strutturi bħal dawn;

9. Jilqa’ t-twaqqif ta’ Dar l-UE fin-Nofsinhar tal-Kosovo iżda huwa mħasseb dwar is-
sitwazzjoni f’din il-parti tal-Kosovo, li għadha qed tbati minn nuqqas ta’ stat tad-dritt u 
mill-kriminalità organizzata; għal dan il-għan, jilqa’ r-reġistrazzjoni ta’ oġġetti 
kummerċjali fil-passaġġi 1 u 31, li kienet kontribut għat-tnaqqis tal-attivitajiet ta’ 
kuntrabandu fir-reġjun u jitlob li jkun hemm iktar passi bl-għan tal-introduzzjoni mill-ġdid 
tal-ġbir tad-dwana; jistieden lis-Serbja u lill-Kosovo biex jiffinalizzaw il-ftehim dwar ir-
reklutaġġ fil-qorti ta' Mitrovica tan-Nofsinhar bl-imħallfin u prosekutur Serbi; jieħu nota 
tal-pjanijiet tal-integrazzjoni mill-ġdid tan-nofsinhar tal-pajjiż fl-istrutturi politiċi u 

amministrattivi tal-Kosovo u jitlob li dawn jiġu implimentati b’attenzjoni xierqa għas-
sensittivitajiet tal-minoranza Serba u b’mod li jippermettu li jkun hemm gvern awtonomu 
b'firxa wiesa’; jistieden lill-EULEX biex tagħmel sforzi sabiex jiżdiedu l-attivitajiet 
tagħha fit-Tramuntana;

10. Jenfasizza l-importanza tas-suċċess tal-Missjoni tal-UE għall-Istat tad-Dritt EULEX, 
kemm għall-iżvilupp sostenibbli, il-konsolidazzjoni tal-istituzzjonijiet u l-istabbiltà tal-
Kosovo, u għall-ambizzjonijiet tal-UE bħala personaġġ globali fil-konsolidazzjoni tal-
paċi; jagħraf il-progress tajjeb li sar f’xi oqsma bħall-pulizija u d-dwana iżda jenfasizza li 
x-xogħol għandu jiġi aċċellerat sabiex il-missjoni sa fl-aħħar tibda turi riżultati tanġibbli 
f’oqsma oħra, partikolarment f’każijiet ta’ korruzzjoni ta’ livell għoli, il-kriminalità 
organizzata u r-reati tal-gwerra; rigward dan, huwa imħasseb dwar għadd kbir ta’ każijiet 
pendenti minħabba l-għadd kbir mhux mistenni ta’ każijiet trasferiti lill-EULEX mill-
Missjoni Temporanja ta’ Amministrazzjoni tan-Nazzjonijiet Uniti fil-Kosovo; jenfasizza li 
n-numru  ta’ mħallfin u prosekuturi disponibbli għall-EULEX huwa insuffiċjenti, u jitlob 
lill-Istati Membri biex jissekondaw l-għadd meħtieġ ta’ esperti jew li jippermettu li jiġu 
rreklutati; jenfasizza l-ħtieġa għat-trasparenza u r-responsabbiltà fix-xogħol tal-EULEX 
kif ukoll biex jintwera element ta' sensittività għall-kuntest politiku tal-attivitajiet tagħha 
sabiex tissaħħaħ il-legalità tagħha mill-perspettiva taċ-ċittadini; barra minn hekk, 
jenfasizza l-importanza li tinżamm komunikazzjoni mill-qrib mal-gvern u maċ-ċittadini u 
l-midja tal-Kosovo;

11. Jenfasizza li s-sena 2010 hija kruċjali sabiex isir progress fuq ir-riformi ewlenin bħall-
ġlieda kontra l-korruzzjoni, id-diċentralizzazzjoni u r-riforma tal-amministrazzjoni 
pubblika; jenfasizza li l-proċess ta’ riforma, sabiex tkun ta’ suċċess, għandha tkun 
ibbażata fuq dibattitu fid-dettall dwar l-abbozz tal-leġiżlazzjoni b'konsultazzjoni mal-
partijiet interessati kollha, inkluża s-soċjetà ċivili; barra minn hekk, ifakkar lill-gvern li 
għandha tingħata attenzjoni partikolari għall-implimentazzjoni effiċjenti u bla xkiel tal-
liġijiet, li fin-nuqqas tagħha, l-adozzjoni ta’ qafas leġiżlattiv ma jkollha l-ebda impatt reali 
fuq is-sitwazzjoni tal-pajjiż;

12. Huwa mħasseb dwar il-korruzzjoni mifruxa li tibqa’ waħda mill-ikbar problemi fil-
Kosovo flimkien mal-kriminalità organizzata u jitlob għal azzjonijiet urġenti biex 
jiġġielduha, billi jittejjeb il-qafas legali għat-trattament tal-korruzzjoni, l-adozzjoni ta’ 
strateġija u ta' pjan ta’ azzjoni kontra l-korruzzjoni u billi tissaħħaħ il-kooperazzjoni mal-
pulizija u l-awtoritajiet ġudizzjarji tal-pajjiżi kollha tar-reġjun; jilqa’ t-twaqqif ta’ 
dipartiment kontra l-korruzzjoni fi ħdan il-Prosekuzzjoni Speċjali tal-Kosovo iżda 
jenfasizza li l-impenn tal-ministeri kollha huwa meħtieġ sabiex dan id-dipartiment ikun 
effettiv u li r-reklutaġġ fil-każijiet kollha għandu jinkludi biss nies b’imġiba tajba li 
wieħed ma jkunx jista' jsibilhom difetti; jitlob għal adozzjoni b'ħeffa ta’ liġi li tirregola l-
finanzjament ta’ partiti politiċi, li tirregola l-finanzi tal-partit b’mod effettiv u trasparenti, 
bl-iżgurar tal-iżvelar komplut tar-rapporti finanzjarji tagħhom;

13. Jenfasizza l-importanza kbira tar-riforma tas-servizz ġudikatura u tas-servizz ta' 
prosekuzzjoni, li għadu fi stadju bikri, sabiex jiġu żgurati l-indipendenza u l-
professjonalità tal-imħallfin u l-prosekuturi u biex iċ-ċittadini jkunu jistgħu jerġgħu 
jafdaw fl-istat tad-dritt; għal dan il-għan, jilqa’ l-ħatra ta’ Ombudsman, tal-imħallfin tal-
Qorti Suprema, tal-prosekuturi tal-Uffiċċju tal-Prosekutur tal-Istat, u l-prosekuturi tal-

Uffiċju tal-Prosekutur Speċjali tal-Kosovo; jitlob għall-adozzjoni u l-implimentazzjoni 
mħeffa tal-Liġi dwar il-Qrati u għall-istabbiliment ta’ sistema ta’ protezzjoni effettiva ta’ 
xhieda u mħallfin; jitlob lill-awtoritajiet ġudizzjarji biex jagħmlu kull sforz biex jevitaw 
kwalunkwe tip ta’ politiċizzazzjoni tal-prosekuzzjoni ta’ Albin Kurti u jenfasizza l-
importanza li jiġi żgurat proċess ġust;

14. Jitlob għal iktar sforzi biex titħaffef ir-riforma tal-amministrazzjoni pubblika sabiex 
tinħoloq sistema ta’ uffiċjali taċ-ċivil professjonali u indipendenti li tirrispetta l-bilanċ 
bejn is-sessi u tkun tirrifletti bis-sħiħ il-kompożizzjoni etnika diversa tal-poplu tal-
Kosovo; jenfasizza l-ħtieġa tal-adozzjoni u l-implimentazzjoni tal-qafas leġiżlattiv għal 
dan il-għan u biex tingħata attenzjoni xierqa u biex jiġu pprovduti fondi għall-bini tal-
kapaċitajiet umani; jitlob li jkun hemm tintemm il-prattika ta’ persuni maħturin b’mod 
politiku, li jipperikola ħafna l-ħidma tal-amministrazzjoni;

15. Iħeġġeġ lill-gvern biex jiżgura l-pluraliżmu fil-midja u l-indipendenza finanzjarja u 
editorjali tal-midja, mingħajr pressjoni politika, inkluż proċeduri effiċjenti għall-
protezzjoni ta’ ġurnalisti investigattivi minn theddid; jenfasizza l-importanza tax-xandara 
pubbliku biex jipprovdi informazzjoni indipendenti ta’ kwalità għolja lill-poplu kollu 
kemm hu u hu mħasseb dwar in-nuqqas ta’ sistema finanzjarja sostenibbli biex tiżgura 
dan;

16. Jitlob għall-appoġġ biex tissaħħaħ l-assemblea sabiex tkun tista’ twettaq il-funzjonijiet 
leġiżlattivi tagħha b’mod effettiv u twettaq il-pjan demokratikuu tal-attivitajiet politiċi u 
baġitarji tal-gvern; jitlob, f’dan ir-rigward, għall-ħolqien ta’ programm ta’ ġemellaġġ ad 
hoc sabiex il-persunal amministrattiv tal-assemblea tal-Kosovo jingħata l-opportunità ta’ 
taħriġ fil-Parlament Ewropew u jistieden lill-parlamenti tal-Istati Membri biex 
jistabbilixxu programmi ta’ ġemellaġġ sabiex l-MPs u l-persunal tal-parlament tal-Kosovo 
jkollhom l-opportunità għal skambju u bini ta' kapaċità dwar il-proċeduri leġiżlattivi 
parlamentari u ta' kontroll, partikolarment għall-gruppi ta' oppożizzjoni u tal-minoranzi 
parlamentari;

17. Ifaħħar lill-gvern dwar il-progress fl-adozzjoni tal-leġiżlazzjoni dwar il-ħarsien tad-
drittijiet tal-bniedem, u partikolarment tad-drittijiet tal-minoranzi u jħeġġeġ li l-liġijiet li 
fadal jiġu adottati malajr; jinnota, madankollu, li l-implimentazzjoni tal-qafas leġiżlattiv 
jibqa’ mhux sodisfaċenti u li l-progress globali miexi bil-mod; jitlob għal iktar politiki 
attivi biex jiġġieldu d-diskriminazzjoni għal kwalunkwe raġuni (etniċità, reliġjon, 
orientazzjoni sesswali, diżabilitajiet u oħrajn) u li tiġi żgurata l-parteċipazzjoni attiva tal-
minoranzi fil-ħajja politika u fl-istrutturi amministrattivi, kemm fuq livell nazzjonali kif 
ukoll dak lokali; jenfasizza l-importanza tal-edukazzjoni f’dan il-proċess u jistieden lill-
gvern biex jipprovdi edukazzjoni għall-minoranzi fil-lingwi tagħhom, inkluż il-kurrikula u 
l-kotba, kif ukoll biex jgħinhom jibnu l-kapaċitajiet umani;

18. Jenfasizza s-sitwazzjoni diffiċli u d-diskriminazzjoni li jħabbtu wiċċhom magħhom il-
minoranzi u partikolarment ir-Rom fl-aċċess għall-edukazzjoni, akkomodazzjoni, servizzi 
soċjali u impjiegi; jilqa’ l-inizjattiva tal-Kummissjoni biex tagħlaq il-kampijiet 
kkontaminati biċ-ċomb fit-tramuntana ta’ Mitrovica u biex toffri akkomodazzjoni 
alternattiva għall-familji li kienu jgħixu fihom u jitlob li din tiġi implimentata malajr; 
jaqsam it-tħassib li esprima l-Kummissarju għad-Drittijiet tal-Bniedem tal-Kunsill tal-

Ewropa li l-Kosovo għadu mhux f’pożizzjoni li jipprovdi l-kundizzjonijiet xierqa biex 
jintegra mill-ġdid ir-Rom mibgħuta lura bil-forza, u jħeġġeġ lill-Istati Membri biex ma 
jibqgħux għaddejjin b’din il-prattika; jieħu nota, f’dan ir-rigward, tal-ftehim li ntlaħaq 
bejn l-awtoritajiet Ġermaniżi u tal-Kosovo biex b'mod gradwali jibgħatu lura14,000 
refuġjat lejn il-Kosovo, li 10,000 minnhom huma Rom, u jħeġġeġ lill-Kummissjoni biex 
issaħħaħ il-programmi ta’ għajnuna ad hoc;

19. Jenfasizza l-importanza kruċjali tal-edukazzjoni, kemm biex iż-żgħażagħ jingħataw il-
kompetenzi meħtieġa fis-suq tax-xogħol kif ukoll biex tikkontribwixxi għar-
rikonċiljazzjoni bejn il-gruppi etniċi; għal dan il-għan, iħeġġeġ lill-gvern biex jintroduċi 
bil-mod it-tagħlim tal-lingwi tal-minoranzi, partikolarment is-Serb, lill-istudenti ta’ 
etniċità Albaniża, u tal-lingwa Albaniża lill-minoranzi kollha; jilqa’ t-twaqqif tal-Kulleġġ 
Internazzjonali tan-Negozju f’Mitrovica bħala l-ewwel pass biex jinħoloq kulleġġ uniku 
għall-komunitajiet kollha fil-Kosovo, u jitlob li jkun hemm klassijiet komuni għaż-żewġ 
gruppi li jitgħallmu fin-Nofinsinhar u fit-Tramuntana tal-belt mill-iktar fis possibbli;

20. Jenfasizza l-legat diffiċli ħafna tal-kunflitt bl-armi, li dgħajjef il-fiduċja tal-opinjoni 
pubblika fil-possibbiltà ta’ riżoluzzjoni paċifika tal-kunflitti, kemm fost il-gruppi soċjali 
kif ukoll fil-ħajja privata; huwa mħasseb dwar il-livelli għoljin tal-vjolenza domestika, id-
diskriminazzjoni kontra n-nisa u l-fenomenu tat-traffikar tal-persuni, partikolarment 
tfajliet u nisa għall-isfruttar sesswali; jitlob għal passi attivi biex tiġi żgurata l-ugwaljanza 
bejn is-sessi u biex jiġu protetti b’mod effettiv id-drittijiet tan-nisa u tat-tfal;

21. Jitlob lill-awtoritajiet biex jappoġġaw b’mod attiv lis-soċjetà ċivili u l-involviment tagħha 
fit-tfassil ta’ politiki soċjali u ekonomiċi; jenfasizza r-rwol importanti li għandhom is-
soċjetà ċivili u l-NGOs internazzjonali fir-rikonċiljazzjoni bejn il-gruppi etniċi u jitlob lill-
Kummissjoni biex issaħħaħ l-għajnuna finanzjarja tagħha f’xogħolhom;

22. Huma mħasseb b’mod serju dwar il-fatt li l-Kosovo jibqa’ wieħed mill-ifqar pajjiżi fl-
Ewropa, bil-livell ta’ qgħad jaqbeż l-40%; jenfasizza li din is-sitwazzjoni mhijiex 
sostenibbli u li l-kundizzjonijiet diffiċli tal-għajxien wasslu għal żieda fin-nuqqas ta' 
kuntentizza fis-soċjetà; jitlob għal azzjonijiet urġenti għat-titjib tal-effiċjenza tas-sistemi 
soċjali biex jipprovdu alternattiva sikura għall-elementi vulerabbli tas-soċjetà u biex 
isegwu politiki ta' impjegar attivi biex jitnaqqas il-qgħad; jistieden, f’dan ir-rigward, lill-
Kummissjoni biex tuża bis-sħiħ l-Istrument għall-Assistenza ta' Qabel l-Adeżjoni biex 
toħloq żvilupp soċjoekonomiku fil-Kosovo partikolarment għaż-żgħażagħ;

23. Iqis l-iżvilupp ekonomiku bħala element ewlieni fir-riżoluzzjoni ta’ problemi importanti 
fil-pajjiż, inkluż il-kontribut prinċipali tiegħu biex itejjeb is-sitwazzjoni tan-nisa u tal-
minoranzi u jiffaċilita r-relazzjonijiet interetniċi; jenfasizza l-importanza tas-settur 
agrikolu għal dan il-għan; jilqa’ l-għadd ta’ liġijiet li qed jitħejjew f’dan il-qasam u jitlob 
li jiġu adottati malajr; madankollu, jenfasizza li l-implimentazzjoni effiċjenti tal-qafas 
legali li diġà ġie adottat huwa prerekwiżit biex jitjiebu l-kundizzjonijiet fil-post;

24. Jitlob li jittieħdu passi attivi fil-qasam tal-enerġija sabiex tkun żgurata s-sigurtà tal-
enerġija meħtieġa għall-iżvilupp tal-Kosovo; jenfasizza li l-ħtiġijiet infrastrutturali enormi 
f’dan il-qasam huma opportunità biex il-provvista tal-enerġija tinbidel għal sorsi iktar 
ekoloġiċi, biex tiġi modernizzata u msaħħa l-effiċjenza fl-enerġija tan-netwerk tal-
elettriku u biex jiġu implimentati l-aqwa teknoloġiji disponibbli inkluż fl-impjanti li 

jaħdmu bil-faħam ippjanati; jitlob biex jingħalaq l-impjant tal-enerġija Kosovo A 
mingħajr dewmien u ta’ Kosovo B mill-iktar fis possibbli mingħajr ma jiġu kompromessi 
l-ħtiġijiet tal-enerġija tal-pajjiż;

25. Jesprimi t-tħassib tiegħu dwar il-problemi ambjentali mifruxa ma kullimkien li jaffettwaw 
l-art, l-arja u l-ilma u jitlob lill-gvern biex jemenda u jimplimenta l-qafas leġiżlattiv sabiex 
jiġi konformi mal-istandards tal-UE u sabiex l-edukazzjoni ambjentali ssir element 
ewlieni tal-edukazzjoni;

26. Jenfasizza l-ħtieġa li l-preżenza tal-UE fil-Kosovo tkun konformi mal-iżvilupp tas-Servizz 
Ewropew għall-Azzjoni Esterna, il-ħolqien ta’ Delegazzjonijiet tal-UE madwar id-dinja u 
l-bidla tal-Uffiċċju ta’ Kollegament tal-Kummissjoni f’Delegazzjoni tal-UE sabiex 
tittejjeb l-effettività u l-koordinazzjoni tal-azzjoni tal-UE fil-Kosovo;

27. Jagħti istruzzjonijiet lill-President tiegħu biex jgħaddi din ir-riżoluzzjoni lir-Rappreżentant 
Għoli tal-Unjoni għall-Affarijiet Barranin u l-Politika ta' Sigurtà/Viċi President tal-
Kummissjoni, lill-Kunsill u l-Kummissjoni, lir-Rappreżentant Speċjali tal-
UE/Rappreżentant Ċivili Internazzjonali għall-Kosovo, lill-gvern u l-assemblea tal-
Kosovo, lill-gvern tas-Serbja, lill-Membri tal-Grupp ta' Tmexxija Internazzjonali u lill-
Kunsill tas-Sigurtà tan-Nazzjonijiet Uniti;


